
MAKTABGACHA TAʼLIM 
TASHKILOTLARIDA 

MULTIMEDIALI TAʼLIM 
JARAYONINI TASHKIL ETISH 

IMKONIYATLARI

Sodiqova Umida Uchqun qizi
Osiyo texnologiyalar universiteti o‘qituvchisi

ORCID: 0009-0006-6424-070X

Annotatsiya: Ushbu maqolada maktabgacha taʼlim tashkilotlarida multimediya asosidagi taʼlim jarayonidan foydalanish 
imkoniyatlari yoritilgan. Mazkur yondashuv mashg‘ulotlar davomida axborot-kommunikatsiya texnologiyalaridan 
foydalanish orqali taʼlim-tarbiya samaradorligini oshirishga xizmat qiladi.

Kalit soʻzlar: kompyuter, taʼlim, texnologiya, o‘yin, taqdimot, innovatsiya, uslub, multimediya.

Abstract: This article explores the opportunities for implementing multimedia-based educational processes in preschool 
institutions. Such an approach facilitates the integration of information and communication technologies into learning 
activities, thereby enhancing the effectiveness of both education and upbringing.

Key words: computer, education, technology, game, presentation, innovation, method, multimedia.

Аннотация: В статье раскрываются возможности использования мультимедийного образовательного процесса в 
дошкольных образовательных учреждениях. Такой подход позволяет внедрять информационно-коммуникационные 
технологии в процесс занятий и, на этой основе, повышать эффективность обучения и воспитания.

Ключевые слова: компьютер, образование, технология, игра, презентация, инновация, метод, мультимедиа.

K I R I S H
O‘zbekiston Respublikasi “Ta’lim to‘g‘risida”gi Qonunining 7-moddasida ta’lim turlari sanab o‘tilib, uning 

birinchi turi – maktabgacha ta’lim va tarbiya ekanligi ta’kidlangan. Shu bilan birga, 8-moddada: “Maktabgacha 
ta’lim va tarbiya bolalarni o‘qitish va tarbiyalashga, ularning intellektual, ma’naviy-axloqiy, etik, estetik va 
jismoniy jihatdan rivojlanishiga, shuningdek, bolalarni umumiy o‘rta ta’limga tayyorlashga qaratilgan ta’lim 
turidir”1, – deb belgilangan.

Shuningdek, Qonunning 5-moddasida “Ta’lim tashkilotlarida innovatsion faoliyatni qo‘llab-quvvatlash va 
o‘quv dasturlarini innovatsion texnologiyalarni qo‘llagan holda amalga oshirish”, 46-moddasida esa pedagog 
xodimlarning majburiyatlari sifatida “Axborot-kommunikatsiya texnologiyalaridan, o‘qitish va tarbiyaning ilg‘or 
hamda innovatsion shakllari va usullaridan foydalanishi”2  zarurligi ko‘rsatilgan.

O‘zbekiston Respublikasi Prezidentining 2016-12-29 sanasidagi “2017–2021-yillarda maktabgacha ta’lim 
tizimini yanada takomillashtirish chora-tadbirlari to‘g‘risida”gi PQ-2707-son qarorida “... maktabgacha ta’lim 
sifatini oshirish, maktabgacha ta’lim tashkilotlarida bolalarni maktabga sifatli tayyorlashni tubdan yaxshilash, 

1	 Ўзбекистон Республикасининг “Таълим тўғрисида”ги Қонуни // Қонун ҳужжатлари маълумотлари миллий базаси, 24.09.2020 
й., 03/20/637/1313-сон

2	 Ўзбекистон Республикаси “Таълим тўғрисида”ги Қонуни 2020 йил 23 сентябрь, ЎРҚ-637-сон. - https://lex.uz/docs/5013007

ta’lim-tarbiya jarayoniga jahon amaliyotida keng qo‘llaniladigan zamonaviy ta’lim dasturlari va texnologiyalarini 
joriy etish”3 vazifalari belgilangan.

Shuningdek, O‘zbekiston Respublikasi Prezidentining 2019-05-08 sanasidagi “O‘zbekiston Respublikasining 
maktabgacha ta’lim tizimini 2030-yilgacha rivojlantirish konsepsiyasini tasdiqlash to‘g‘risida”gi PQ-4312-son 
qarorida ham maktabgacha ta’lim tizimiga innovatsiyalarni, ilg‘or pedagogik va axborot-kommunikatsiya 
texnologiyalarini joriy etish zarurligi ko‘zda tutilgan4.

Yuqorida bayon qilingan dalillar maktabgacha ta’lim tashkilotlari bolalarida kompyuter savodxonligini 
shakllantirish, ularni kompyuterdan elementar tarzda foydalanishga o‘rgatish, mashg‘ulotlar jarayonida 
innovatsion texnologiya sifatida multimedia texnologiyasidan foydalanish va ularni maktab ta’limiga tayyorlash 
dolzarb masala ekanligini ko‘rsatadi.

Tadqiqot maqsadi: maktabgacha ta’lim tashkilotlarida multimedia texnologiyalaridan foydalanish 
imkoniyatlarini yoritish hamda ularni ta’lim-tarbiya jarayoniga joriy qilgan holda samarali mashg‘ulotlar o‘tkazish 
metodikasini ishlab chiqish.

T A D Q I Q O T  V A Z I F A L A R I :
maktabgacha ta’lim tashkilotlarida multimedia va axborot texnologiyalaridan foydalanishga oid metodik 

adabiyotlarni o‘rganish;
maktabga tayyorlov guruhlari uchun multimedia texnologiyalaridan foydalanishga doir metodik ta’minotni 

(mashg‘ulot shakllari, mazmuni, metodikasi, multimedia vositalari, relaksatsiya vaqti) ishlab chiqish.
Tadqiqot obyekti: maktabgacha ta’lim tashkilotlarining maktabga tayyorlov guruhlarida multimedia 

texnologiyalaridan foydalanib ta’lim-tarbiyani amalga oshirish jarayoni.
Tadqiqot predmeti: maktabgacha ta’lim tashkilotlarida multimedia texnologiyalaridan foydalangan holda 

bolalarga ta’lim-tarbiya berish, ularda boshlang‘ich kompyuter savodxonligini shakllantirishga doir mazmun, 
metod va vositalar.

M A V Z U G A  O I D  A D A B I Y O T L A R  S H A R H I
Multimediali texnologiyalarning ta’lim jarayoniga integratsiyasi ta’lim samaradorligini oshirishda muhim 

omillardan biri sifatida qaralmoqda. Pedagogik faoliyatda zamonaviy texnologiyalarning o‘rni va ularning o‘quv-
tarbiya jarayoniga ta’siri bo‘yicha bir qator olimlar tomonidan tadqiqotlar olib borilgan. Jumladan, Abdukadirov 
A. A. o‘zining fundamental tadqiqotida fizika-matematika yo‘nalishida o‘qituvchilar tayyorlashda kompyuter 
vositalaridan foydalanishning metodik va psixologik jihatlarini chuqur o‘rganib, axborot-kommunikatsiya 
texnologiyalari (AKT) asosidagi ta’limning samarali modelini taklif qilgan.

Multimediali texnologiyalarni aynan maktabgacha ta’lim muassasalariga qo‘llash borasida Abduqodirov 
A. A. va Begmatova N. X. tomonidan ishlab chiqilgan metodik qo‘llanma bu boradagi dastlabki amaliy ishlar 
sirasiga kiradi. Ushbu qo‘llanmada mashg‘ulotlar tarkibi, vositalar va uslublar aniq bayon qilingan hamda 
multimediali vositalar yordamida bolalarda elementar kompyuter savodxonligini shakllantirish bo‘yicha 
yo‘nalishlar ko‘rsatilgan. Shuningdek, Begmatova N. X. tomonidan taklif etilgan algoritm asosida multimediali 
ta’lim jarayonining bosqichlari, uni tashkil etish tartibi va monitoring qilish mexanizmlari ishlab chiqilgan.

Xorijiy tajribalarni tahlil qilar ekanmiz, Varchenko V. I. va Larina A. V. tomonidan maktabgacha yoshdagi 
bolalar uchun ishlab chiqilgan kompyuter dasturlari ta’lim jarayonining individuallashtirilgan va o‘yin asosidagi 
yondashuvlariga asoslanadi. Shu bilan birga, Voronova E. E. ko‘rish qobiliyatida nuqsoni bor bolalar uchun 
multimediali taqdimotlarning axborotni qabul qilishdagi qulayliklarini ko‘rsatib bergan.

Guryev S. V. o‘z izlanishlarida axborot-kompyuter texnologiyalarining o‘rta maktabgacha yoshdagi bolalar 
ongini rivojlantirishdagi ijobiy ta’sirini asoslab bergan. Mazkur texnologiyalar orqali bolaning mustaqil fikrlashi, 
bilimni interaktiv tarzda qabul qilishi va mashg‘ulotlarga motivatsiyasi sezilarli darajada oshishini ta’kidlagan.

Bundan tashqari, Polat E. tomonidan olib borilgan tahlillar G‘arb davlatlarida kompyuter texnologiyalaridan 
foydalanishdagi asosiy muammolar, xususan, bolaning psixologik holatiga ta’sirini ham o‘z ichiga oladi. Bu esa 
texnologiyalarni ehtiyotkorlik bilan, pedagogik maqsadga muvofiq tarzda joriy etish zarurligini bildiradi.

Ingliz olimi Mullan A. P. esa kompyuterlarning o‘quv jarayoniga joriy qilinishi natijasida o‘quvchilarda 
shakllanadigan amaliy ko‘nikmalar va bilim olish jarayonidagi mustaqillik haqida fikr bildiradi. U interaktiv 

3	 Ўзбекистон Республикаси Президентининг 2016 йил 29 декабрдаги "2017-2021 йилларда мактабгача таълим тизимини 
янада такомиллаштириш чора-тадбирлари тўғрисида"ги ПҚ-2707-сон қарори. - Ўзбекистон Республикаси қонун ҳужжатлари 
тўплами, 2017 й., 1-сон, 11-модда, 35-сон, 923-модда; Қонун ҳужжатлари маълумотлари миллий базаси, 31.07.2018 й., 
06/18/5483/1594-сон.

4	 Ўзбекистон Республикаси Президентининг 2019 йил 8 майдаги “Мактабгача таълим тизимини 2030 йилгача ривожлантириш 
концепциясини тасдиқлаш тўғрисида”ги ПҚ-4312-сон. - http://lex.uz/docs/4327235

vositalar yordamida amalga oshirilgan mashg‘ulotlarning motivatsiya va qiziqishni oshirishga xizmat qilishini 
ilmiy asoslagan.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan kuzatuv, so‘rovnoma va eksperimental mashg‘ulotlar orqali 

maktabgacha ta’lim tashkilotlari tarbiyalanuvchilari va tarbiyachilar ishtirokida yig‘ildi. Olingan ma’lumotlar kontent 
tahlil, taqqoslama va statistik umumlashtirish usullari yordamida qayta ishlanib, multimedia texnologiyalarining 
taʼlim-tarbiya jarayoniga taʼsirini aniqlashga yo‘naltirildi.

T A H L I L  V A  N A T I J A L A R
Maktabgacha ta’lim tashkilotlari ta’lim-tarbiya jarayonida multimedia texnologiyasidan foydalanishni uning 

vositalarisiz amalga oshirib bo‘lmaydi.
Maktabgacha ta’lim tashkilotlarida multimedia texnologiyasidan foydalanishdagi muammolardan yana 

biri – ilg‘or pedagogik va axborot texnologiyalaridan foydalanib, ta’lim-tarbiya jarayoni samaradorligini oshirish 
metodikasini ishlab chiqish, unga mos ishlanmalar yaratish hamda amaliyotga joriy qilish zarurligidir.

Maktabgacha ta’lim tashkilotlarida multimedia texnologiyasidan foydalanishning o‘ziga xos xususiyatlari 
mavjud. Ushbu xususiyatlarni o‘rganish, texnologiyalarni joriy etish jarayonida bolalar yoshini hisobga olish va 
mos holda didaktik materiallarni tanlash, ta’lim jarayonida bolalarga pedagogik va psixologik ta’sir ko‘rsatish 
usullarini aniqlash va amaliyotga tatbiq etish bugungi kunning dolzarb vazifalaridan biridir.

Maktabgacha ta’lim tashkilotlarida multimedia texnologiyasidan foydalanishning tub mazmuni – kompyuterli 
ta’lim bo‘lgani uchun, birinchi navbatda, tahlilni kompyuterlarning ta’lim jarayoniga kirib kelishidan boshlash 
maqsadga muvofiqdir.

Maktabgacha ta’lim tashkilotlarining ta’lim-tarbiya jarayonida kompyuterdan foydalanish g‘oyasi va 
dastlabki nazariy asoslari ilk bor 1964-yilda Seymur Peypert tomonidan ilgari surilgan. Biroq kompyuter ko‘p 
mamlakatlarda ta’lim tizimiga vosita sifatida 1970-yildan boshlab kiritilgan. Uning ommaviy ravishda tatbiq 
etilishi Angliya va AQShda 1981-yil, Fransiyada 1982-yil, Rossiyada esa 1983–1984-yillarga to‘g‘ri keladi.

S. V. Guryev maktabgacha ta’lim tashkilotlarining katta yoshdagi bolalariga ta’lim berishda kompyuter 
texnologiyalari samarali vosita ekanligini ta’kidlaydi. V. I. Varchenko va A. V. Larinalarning ishlarida 
maktabgacha yoshdagi nutqi ravon bo‘lmagan bolalarga ta’lim berishda kompyuterli o‘rgatuvchi dasturlardan 
foydalanish yaxshi natijalarga olib kelgani yoritilgan. E. E. Voronova esa maktabgacha ta’lim tashkilotlarida 
tarbiyalanayotgan ko‘zi ojiz bolalarga ta’lim berishda multimedia taqdimotlaridan samarali ko‘rgazmali vosita 
sifatida foydalanishni tavsiya etadi.

Multimedia texnologiyalaridan ta’lim jarayonida foydalanish bo‘yicha AQShda D. Jonassen, R. Grabindger, 
S. Carver, R. Lehrer, D. Davidson, A. Mullan va boshqalar ilmiy-tadqiqot ishlarini olib borishgan. Masalan, A. 
Mullan ishlarida ta’lim tizimida kompyuter o‘qitishning rivojlantiruvchi vosita ekanligi ta’kidlangan.

Respublikamiz ta’lim tashkilotlarining ta’lim-tarbiya jarayonida kompyuterdan foydalanish 
1985–1990-yillardan boshlangan. A. A. Abduqodirov oliy o‘quv yurtlarida fizika-matematika fanlari o‘qituvchilarini 
tayyorlashda kompyuterdan foydalanish muammosiga oid ilmiy tadqiqot ishini amalga oshirgan.

Tadqiqotning metodologik asosini O‘zbekiston Respublikasining “Ta’lim to‘g‘risida”gi Qonuni, “Maktabgacha 
ta’lim konsepsiyasi”, ta’limni kompyuterlashtirish va axborot-kommunikatsiya texnologiyalaridan foydalanishga 
doir farmon va qarorlar tashkil etadi.

Tadqiqot metodlari: tahlil, dialog, analogiya, pedagogik kuzatish, savol-javob.
Maktabgacha ta’lim tashkilotlarida multimedia texnologiyasiga asoslangan kompyuterli ta’limning asosiy 

maqsadlaridan biri – bolalarni maktab ta’limiga tayyorlashdan iborat. Shu sababli mashg‘ulot shakli, mazmuni, 
o‘tkazish metodikasini ishlab chiqish muhim ahamiyat kasb etadi. Kompyuterdan foydalanishga asoslangan 
ta’lim-tarbiya metodikasini ishlab chiqish dolzarb masala bo‘lib, mashg‘ulotlar davomida multimedia 
texnologiyalaridan foydalanish ta’lim mazmunini chuqurlashtirish va kengaytirish imkonini beradi.

Maktabga tayyorlov guruhlarida multimedia texnologiyalaridan foydalanish quyidagicha amalga oshiriladi:
Kompyuter va uning dasturlari yordamida didaktik vositalar (slaydlar, taqdimotlar, elektron ishlanmalar, 

qo‘llanmalar) tayyorlanadi va internet hamda masofaviy ta’lim resurslaridan foydalaniladi.
Kompyuter ishtirokida bevosita dialog metodiga asoslangan darslar tashkil etiladi.
Bilvosita dialog – virtual axborot muhiti orqali kompyuter bilan o‘zaro muloqotga asoslangan multimedia 

texnologiyasi shaklida amalga oshiriladi.

1-ram. MTTlari ta’lim-tarbiya jarayonida multimedia texnologiyasidan foydalanish sxemasi

Maktabgacha ta’lim tashkilotlarining maktabga tayyorlov guruhlarida multimedia texnologiyasidan 
foydalanishning asosiy va yetakchi shakli mashg‘ulotdir. Mashg‘ulotlar belgilangan dasturlar, yo‘nalishlar, 
taqsimlangan soatlar asosida tarbiyachi (yoki pedagog) tomonidan ishlab chiqilgan va tasdiqlangan rejalar 
asosida olib boriladi.

Maktabgacha ta’lim tashkilotlarida mashg‘ulotlar yangi materialni o‘rgatishga (yoki mustahkamlashga) 
qaratilgan, tekshiruvchi-sinovchi, majmuaviy “sayohat” yoki “ekskursiya” va “kompyuterli o‘yin” shakllariga 
bo‘linadi.

Maktabgacha ta’lim tashkilotlarida o‘tkaziladigan mashg‘ulotlar, maktabga tayyorlov guruhlarida 
kompyuterdan foydalanish hisobga olinib, 30 daqiqaga mo‘ljallangan va uch bosqichda amalga oshiriladi. 
Birinchi bosqich 15 daqiqa davom etadi. Bu vaqt davomida tarbiyalanuvchilarga asosiy ma’lumot beriladi.

Birinchi bosqich tugagach (15 daqiqadan so‘ng), tarbiyalanuvchilarning kompyuterdan foydalanishi 15 
daqiqadan oshmasligini hisobga olib, 15–20 daqiqali oraliq (dam olish) bosqichi o‘tkaziladi. Ushbu bosqichda 
o‘rganiladigan material bo‘yicha qiziqarli o‘yinlar o‘tkaziladi, she’rlar, qo‘shiqlar aytiladi, rasm chiziladi, “A” harfi 
yoki “1” raqamini qog‘ozda yozish o‘rgatiladi.

So‘ngra mashg‘ulotning uchinchi bosqichi boshlanadi. Bu bosqich ham 15 daqiqa davom etadi. Unda, 
asosan, birinchi bosqichda o‘rganilgan materiallar mustahkamlanadi, tarbiyalanuvchilarning kompyuter 
savodxonligini oshirish davom ettiriladi va bilimlari baholanadi. Agar birinchi bosqichda rejalashtirilgan material 
to‘liq o‘rganilmagan bo‘lsa, u 3-bosqichda davom ettiriladi.

Mashg‘ulotlarning kompyuterli “Sayohat” va “Ekskursiya” shakllari. Bu shakllarda ekologiya (atrof-muhitni 
muhofaza qilish)ga oid materiallar o‘rganilayotganda, bolalarni o‘simliklar va uy hayvonlari bilan tanishtirishda 
ularni haqiqiy sayohatga olib chiqish shart emas. Buning uchun tarbiyachi kompyuter xotirasi va internetdagi 
mavzuga oid materiallarni ketma-ket ko‘rsatishi va izohlashi lozim. Agar material kompyuter yoki internetda 
mavjud bo‘lmasa, bolalar dala mashg‘ulotiga olib chiqiladi.

Mashg‘ulotning o‘yin shakli. Bolalarga kompyuterli ta’limiy o‘yinlar orqali ham bilim berish mumkin. 
Masalan, “Kim birinchi topadi?” o‘yinida ekrandagi turli tartibda joylashgan rangli tasvirlardagi sonlardan qaysi 
biri katta yoki kichikligini aniqlash, ranglari bir xil bo‘lgan predmetlardan qaysi biri katta yoki kichikligini topish, 
shuningdek, kerakli rasmni ajratib topish kabi topshiriqlar bajariladi.

Yangi materialni multimedia asosidagi kompyuter yordamida o‘rgatishda mashg‘ulot algoritmi quyidagicha:
Tarbiyachi (pedagog) bolalarni kompyuter qarshisiga joylashtiradi.

Kompyuter xotirasiga joylashtirilgan materiallarni monitor ekraniga chiqaradi.
Bolalarning diqqatini ekranga chiqqan materialga qaratadi.
Tarbiyachi va bolalar o‘rtasida savol-javob (dialog) boshlanadi.
Bolalar tarbiyachi (pedagog) bergan topshiriqni mustaqil bajaradi.
O‘rganilgan material mustahkamlanadi.
Bolalarning mashg‘ulot davomida olgan bilimi baholanadi.
O‘rganilgan material bo‘yicha uyga topshiriq beriladi.
Multimedia texnologiyasidan foydalanib o‘tkaziladigan mashg‘ulotlar kompyuter texnologiyasiga asoslanadi. 

Shu sababli bunday mashg‘ulotlarni “kompyuter mashg‘uloti” deb atash mumkin. Kompyuterli mashg‘ulotlarning 
aksariyati birlashgan mashg‘ulotlar shaklida o‘tkaziladi.

Mashg‘ulot davomida tarbiyalanuvchilarning kompyuter oldida 15 daqiqadan ortiq o‘tirishiga yo‘l qo‘yilmasligi 
lozim. 15 daqiqaga rejalashtirilgan material o‘qitilgach, 15–20 daqiqali oraliq (dam olish) bosqichi o‘tkaziladi.

Ushbu oraliq bosqichda tarbiyalanuvchilarning charchashini hisobga olib, kompyutersiz mashg‘ulotlar 
o‘tkaziladi. Bu mashg‘ulotlarda og‘zaki savol-javoblar, topishmoqlar, o‘yinlar, amaliy topshiriqlar (masalan, 
qaychi yordamida harf kesish, qog‘ozda 5 gacha raqam yozishga o‘rgatish) tashkil etiladi. Shuningdek, she’r 
aytiladi, jismoniy mashqlar bajariladi. Jumladan, ko‘z charchog‘ini bartaraf etuvchi ko‘z gimnastikasi – bir necha 
daqiqa davomida ko‘zni ochib-yumish, xonaning burchaklariga navbatma-navbat qarash kabi mashqlarni o‘z 
ichiga oladi. Oraliq bosqichdan so‘ng yana 15 daqiqali asosiy mashg‘ulot davom ettiriladi. Shunday qilib, 
maktabgacha ta’lim tashkilotlaridagi kompyuterli mashg‘ulotlar oraliq bosqichdagi materiallar bilan birgalikda 
birlashgan mashg‘ulotlar qatoriga kiradi.

Kompyuterli ta’limda ham pedagogikaning namoyish etish va amaliy usullaridan foydalanilgan holda, 
maktabgacha ta’lim tashkiloti bolalariga yangi materiallarni o‘rgatishda bevosita dialog metodidan foydalaniladi.

Yangi materialni o‘rgatishga qaratilgan kompyuter ishtirokidagi bevosita dialog metodi – maxsus dasturlar 
asosida tayyorlanib, kompyuter xotirasiga kiritilgan materiallar va didaktik vositalar orqali amalga oshirilgan 
mashg‘ulotlarga tatbiq etiladi.

Yangi bilim berishda bevosita dialog metodidan foydalanishda maktabga tayyorlov guruhlari bolalarining 
yoshi (6–7), ularning fikrlash darajalari va boshqa xususiyatlarini hisobga olish zarur. Bu metod orqali kompyuter 
didaktik vositalar manbai rolini bajaradi.

Kompyuter ishtirokidagi dialogli metod sxemasi 2-rasmda keltirilgan.

2-rasm. Kompyuter ishtirokidagi dialog metodining sxemasi

Sxemada 1 va 2-chiziqlar tarbiyachi va tarbiyalanuvchi o‘rtasidagi dialogni bildiradi. 3-chiziq – tarbiyachining 
kompyuterga kiritgan multimediya materialini va uni boshqarishini, 4-chiziq esa tarbiyalanuvchilar tomonidan 
yangi va o‘tilgan mashq (material)larni mustaqil bajarishlari hamda test savollariga javob berishlarini ifodalaydi.

Bolalar tomonidan material mustaqil o‘rganilgan (yoki mustaqil takrorlangan) holatlarda, mashqlar 
bajarilganida, kompyuter o‘yinlari amalga oshirilganida – kompyuter ishtirokidagi bilvosita dialog (virtual axborot 
muhitida kompyuter bilan dialog) metodidan foydalaniladi.

Multimediyali kompyuterli ta’limni amalga oshirish jarayonida relaksatsiya (bola kompyuterda ishlagandan 
keyingi barcha charchoqlarni, jumladan, ko‘z charchog‘ini bartaraf etish) vaqtini aniqlash va unga rioya qilish 
asosiy muammolardan biri hisoblanadi.

Relaksatsiya vaqti bolalarning monitor ekranidagi materialga qarash davomiyligiga bog‘liq bo‘ladi. U 
quyidagicha farqlanadi:

monitor ekraniga uzlukli (diskret ravishda vaqti-vaqti bilan) qaraganda;
15 daqiqa davomida uzluksiz qaraganda.
Mashg‘ulotni o‘tkazishda bevosita dialog metodidan foydalanish birinchi holatga to‘g‘ri keladi, ya’ni bu 

metodda bola monitor ekraniga uzlukli qaraydi.
15 daqiqa davom etgan uzlukli holatdagi relaksatsiya vaqti sotsiologik so‘rov orqali quyidagicha aniqlangan: 

bevosita dialog asosida o‘tkazilgan mashg‘ulotda 15 daqiqa uzlukli monitor ekraniga qaragan va bolalar 

kompyuterdan nisbatan uzoqroq (“sichqoncha” va klaviatura kabellari uzunligi masofasida) joylashtirilgan 
holatda bo‘lishgan. Ularning 95 foizi 15–20 daqiqadan so‘ng charchoq yo‘qolganini bildirgan.

Shunday qilib, relaksatsiya vaqti bolalarning monitor ekranidagi materialga qarash davomiyligiga bog‘liqdir.
Multimediyali kompyuter texnologiyasi asosida ta’lim-tarbiya berish metodikasini bayon qilishdan oldin 

quyidagi ikki jihatga alohida e’tibor qaratish zarur:
Agar biror multimediya vositasi tarbiyalanuvchilarga tushuntirilmasdan, faqat namoyish qilinsa – u oddiy 

multfilmga aylanadi.
Agar tarbiyachi multimediya vositasini namoyish qilish davomida uni sharhlab (tahlil qilib, tushuntirib) borsa 

– bu ta’lim jarayonining mazmunli shakliga aylanadi.
15–20 daqiqali ikkinchi bosqich (dam olish bosqichi)dan so‘ng, uchinchi bosqichda birinchi bosqichda 

kompyuterdan foydalanib o‘rganilgan materiallar savol-javob asosida mustahkamlanadi va tarbiyalanuvchilarning 
bilimlari baholanadi.

Mashg‘ulot yakunida uyga topshiriq beriladi. Uyga beriladigan topshiriqlar kundalik turmushda uchraydigan 
real masalalardan iborat bo‘lishi maqsadga muvofiqdir. Masalan: hovlidagi daraxtlarni sanab kelish, qaychi 
yordamida qog‘ozdan uchburchak, to‘rtburchak shakllarini yasash, “A” harfini yasab kelish kabi.

Multimedia texnologiyasidan foydalangan holda o‘tkaziladigan mashg‘ulotlarda analogiya metodidan 
foydalanish samarali natija beradi. Masalan, kompyuterning tashqi qurilmasini televizor bilan solishtirib 
tushuntirish mumkin. Kompyuterda yozuv ishlarini amalga oshirish – mexanik yozuv mashinasi bilan 
taqqoslanadi.

Sonlarning katta-kichikligini o‘rganishda: “1000 so‘mlik pul miqdori kattami yoki 500 so‘mlik?” – degan 
savolga 6–7 yoshli bolalar sonlarning farqini tezda ayta olishadi.

Buyumlarning uzunlik-olchovini o‘rganishda: “Ukangning bo‘yi balandmi yoki sening bo‘ying?” yoki “Bir 
qavatli uy balandmi, ikki qavatli uy balandmi?” kabi savollar orqali tushunchalar tez anglashiladi.

Multimedia texnologiyasidan foydalangan mashg‘ulot (kompyuterli ta’lim)da slaydlar, taqdimotlar va boshqa 
ko‘rgazmali vositalarni tanlashda, avvalo bolalarga tanish bo‘lgan hodisalar, buyumlar, ob’ektlar, uy-ro‘zg‘or 
buyumlari va kundalik hayotdagi voqealardan foydalanish maqsadga muvofiqdir.

Masalan, 10 soni ichida ayirish amalini bajartirishda tarbiyachi shunday savol beradi: “Onang senga 10 
ta konfet berdi, shundan 3 tasini ukangga berding. O‘zingda nechta konfet qoldi?” – bu kabi kundalik hayotga 
yaqin misollar orqali bola ushbu masalani tezda hal eta oladi. So‘ngra monitor ekranida 10 ta “buyum”dan 3 tasi 
yo‘qotiladi va bola nechta buyum qolganini ifodalaydi.

X U L O S A  V A  T A K L I F L A R
Ta’lim-tarbiya jarayonida multimedia texnologiyalaridan foydalanishda elektron darsliklar, qo‘llanmalar, 

metodik ishlanmalar hamda taqdimotlardan foydalanish unumli natijalar beradi. Shu bilan birga, internet 
resurslari va masofaviy ta’lim imkoniyatlaridan maktabgacha ta’lim tashkilotlari jarayonida foydalanish 
maqsadga muvofiqligi isbotlandi.

Maktabgacha ta’lim muassasalarida multimedia texnologiyasi asosida mashg‘ulotlarni o‘tkazish metodikasi 
ishlab chiqildi. Ushbu texnologiya asosida tashkil etilgan mashg‘ulotlarning samaradorligini oshirish yo‘llari 
yoritib berildi va amaliyotga joriy etildi.

MTT tarbiyalanuvchilarida boshlang‘ich kompyuter savodxonligini shakllantirish maqsadida shaxsga 
yo‘naltirilgan ta’lim texnologiyalari, axborot va multimedia texnologiyalaridan kengroq foydalanishga erishish 
lozim.

